
PWYLLGOR RHEOLI DATBLYGU
21 Mai 2014

Yn bresennol: Mrs G Hayward (Cadeirydd)

Mr A Archer, Mr D Ellis, Cynghorydd P Harries, Cynghorydd M James, Cynghorydd O James,  Cynghorydd L Jenkins, Cynghorydd R Kilmister, Cynghorydd RM Lewis, Cynghorydd PJ Morgan, Cynghorydd R Owens, Cynghorydd D Rees, Cynghorydd A Wilcox,  Mr AE Sangster, Mrs M Thomas a'r Cynghorydd M Williams.

[Cyrhaeddodd y Cynghorydd O James yn ystod ystyriaeth o Eitem 6(a) (Cofnod 8(a) cyfeir)]
[Parc Llanion, Doc Penfro 10.00am – 11.50am]

1.
Cyhoeddiadau'r Cadeirydd
Croesawyd y Cynghorydd A Wilcox yn ôl i Awdurdod y Parc Cenedlaethol  ac estynodd y Cadeirydd ei dymuniadau gorau i'r Cynghorydd A Lee a oedd wedi gadael yr Awdurdod gan ychwanegu y byddid yn gweld ei eisiau'n ddirfawr.

2.
Ymddiheuriadau
Cafwyd ymddiheuriadau am absenoldeb wrth Ms C Gwyther a'r Cynghorydd S Hudson.

3.
Datgan buddiant
Doedd yna ddim datganiadau o fuddiant.
4.
Cofnodion
Cyflwynwyd cofnodion y cyfarfod a gynhaliwyd ar 16  Ebrill 2014 i'w cadarnhau a'u harwyddo.

PENDERFYNWYD cadarnhau a llofnodi cofnodion y cyfarfod a gynhaliwyd ar 16 Ebrill 2014.

NODWYD.
5.
Hawl i siarad yn y Pwyllgor
Hysbyswyd yr Aelodau gan y Cadeirydd bod rhybuddion priodol (cyn y dyddiad sydd wedi ei nodi) wedi dod i law oddi wrth bartïon a oedd yn dymuno defnyddio eu hawl i siarad yn y cyfarfod y diwrnod hwnnw. Yn unol â phenderfyniad Awdurdod y Parc Cenedlaethol yn ei gyfarfod a gynhaliwyd ar 7 Rhagfyr 2011, rhoddir yr hawl i siaradwyr i annerch am bum munud (mae’r partïon sydd â diddordeb wedi’u rhestru isod gyferbyn â’u ceisiadau perthnasol ac yn y drefn yr oedden nhw’n annerch y Pwyllgor): 
	Rhif cyfeirnod
	Cynnig
	Siaradwr



	NP/14/0113
Cofnod 8(b) cyfeir


	Newid defnydd o siop bysgod i oriel gelf fechan yn gwerthu gwaith artistiaid lleol a chynnig byrbrydau o gynnyrch lleol a diodydd oer/twym – Penniless Cove Hill, Dinbych-y-pysgod


	Mr Crispin Cutting, Ymgeisydd

	NP/14/0152
Cofnod 8(c) cyfeir

	Safle eithriad ar gyfer tŷ fforddiadwy (Amlinellol) – Penberry, Aberbach
	Mr Andrew Vaughan-Harries, Asiant

	NP/14/0155 Cofnod 8(e) cyfeir

	Atgyweiriadau'n cynnwys gosod estyniad deulawr yn lle'r cyntedd a ffenestr ychwanegol ar y trychiad gogleddol - 32 Ffordd Iwerydd, Aberllydan
	Mr Tom Baker - Asiant


6.
Ceisiadau Cynllunio ddaeth i law ers y cyfarfod diwethaf



Atgoffwyd yr Aelodau gan y Pennaeth Rheoli Datblygu o’r arfer oedd wedi’i gytuno o gyflwyno ceisiadau “newydd” gerbron y Pwyllgor er gwybodaeth.  Y ceisiadau “newydd” hyn oedd y rheiny a ddaeth i law ers paratoi’r agenda blaenorol ac roedden nhw i’w trin o dan bwerau dirprwyol y swyddogion neu fe fydden nhw’n cael eu trin gan y Pwyllgor Rheoli Datblygu maes o law.  Cafodd manylion y 68 o geisiadau, felly, eu cyflwyno er gwybodaeth a hysbyswyd yr Aelodau bod 15 ohonyn nhw’n cael eu hystyried yn annilys.

NODWYD
7.
Dyletswyddau’r Aelodau wrth Benderfynu Ceisiadau


Roedd adroddiad y Cyfreithiwr yn crynhoi swyddogaeth y Pwyllgor o fewn y ddarpariaeth gynllunio ac yn nodi’r rheidrwydd i benderfynu yn unol â threfniadaeth statudol a’r Cynllun Datblygu Lleol oedd wedi’i fabwysiadu oni bai bod ystyriaethau perthnasol yn awgrymu’n wahanol.  Pwysleisiwyd bod rhaid anwybyddu ystyriaethau nad oedden nhw’n berthnasol wrth benderfynu materion cynllunio a nodwyd mai eithriad prin iawn oedd ystyriaeth o amgylchiadau personol fel ystyriaeth berthnasol.  Tra bo’r Aelodau’n gweithredu’r Deddfau Cynllunio yn gyfreithlon ac mewn modd teg a diduedd fe fydden nhw hefyd yn cydymffurfio â dyletswyddau’r Awdurdod o dan y Ddeddf Hawliau Dynol 1998 fel yr oedd yn ymwneud â phenderfyniadau cynllunio.  Roedd hefyd yn bwysig i’r Aelodau ddefnyddio’r cyfarwyddyd a gynhwysid yn y ddogfen Arfer Da o fewn Cynllunio o eiddo’r Awdurdod wrth iddyn nhw gyflawni eu dyletswyddau statudol. 

NODWYD 
8.
Adroddiad Ceisiadau Cynllunio
Bu’r pwyllgor yn ystyried adroddiadau manwl y Pennaeth Rheoli Datblygu, ynghyd ag unrhyw ddiweddariadau a adroddwyd ar lafar ar y diwrnod ac sydd wedi’u cofnodi isod.  Penderfynodd y Pwyllgor y ceisiadau yn y modd canlynol (nodir y penderfyniad ynghylch pob un yn dilyn y manylion a nodir am y cais perthnasol):
	(a)
	CYFEIRNOD:
	NP/14/0101

	
	YMGEISYDD:
	Meistri JA, RN a GJ Sollis

	
	CYNNIG:
	Adeilad cadw gwartheg

	
	LLEOLIAD:
	Ffarm Ffynnonddofn, Trefdraeth, Sir Benfro, SA42 0NT


Adroddwyd bod Ffarm Ffynnonddofn yn uned laeth wedi'i hen sefydlu wedi'i lleoli i'r gogledd-ddwyrain o Drefdraeth.  Gofynnid am ganiatâd cynllunio ar gyfer adeilad gwartheg newydd i'w leoli i'r de-orllewin o'r adeilad amaethyddol presennol a gerllaw'r pydew slyri; byddai'r adeiledd yn darparu cartref i wartheg gan gynnwys mannau crwydro hefyd ynghyd â goleuadau to fyddai'n creu golau ddydd naturiol yn yr adeileddau.

Adroddodd y swyddogion bod y cynllun arfaethedig o ran maint, graddfa a ffurf a dyluniad manwl yn dderbyniol yn y cyswllt hwn.  Byddai dyluniad, golwg a lleoliad yr adeilad yn sicrhau cynnal nodweddion arbennig y Parc Cenedlaethol wrth edrych arno o'r tirlun agos ac ehangach.  Roedd y cynnig hefyd yn sicrhau cadw'r mentrau a'r adeileddau amaeth oddi fewn i'r safle ac yn sicrhau cydymffurfiad â rheoliadau Iechyd a Diogelwch a Lles.  O'r herwydd, roedd y cynnig yn cael ei ystyried yn dderbyniol mewn egwyddor.   

Cyflwynwyd y cais gerbron y Pwyllgor Rheoli Datblygu am ei fod yn gais o bwys yn yr ystyr y byddai'r cyfanswm gofod llawr newydd yn fwy na 1,000 metr sgwâr.   

Cynghorodd y swyddogion hefyd fod ymateb wedi dod i law wrth Cyfoeth Naturiol Cymru, ers ysgrifennu'r adroddiad, ac nad oedden nhw'n gwrthwynebu'r cais.

Gofynnodd un Aelod p'un a fedrai'r Awdurdod orfodi mwy o dirweddu i guddio'r datblygiad.  Cynghorodd y swyddogion y byddai rhaid cyflawni tirweddu ychwanegol ar dir y tu fas i ffin y cais ond sydd o dan reolaeth yr ymgeisydd.  Byddai hyn yn anodd ei gyfiawnhau, fodd bynnag, am y byddai'r triniaethau ffin presennol o amgylch y clos yn parhau ac roedd y swyddogion yn fodlon y byddai'r adeileddau newydd wedi'u rhanguddio o'r tirlun agos ac ehangach.

Holodd yr Aelodau ynghylch y goleuadau allanol arfaethedig hefyd ac fe'u cynghorwyd y byddai amodau'n cael eu gosod o ran y rhain.  

[Cyrhaeddodd y Cynghorydd Owen James yn ystod y drafodaeth ynghylch y cais]
PENDERFYNIAD: Dirprwyo'r cais i'r Pennaeth Rheoli Datblygu i roi caniatâd ar ôl derbyn ymatebion ymgynghori boddhaol.  Unrhyw ganiatâd i'w roi'n amodol ar gadw at amser, cydymffurfio â chynlluniau, goleuadau ac unrhyw amodau eraill a argymhellir gan ymgynghorwyr statudol.  
	(b)
	CYFEIRNOD:
	NP/14/0113

	
	YMGEISYDD:
	Mr C Cutting

	
	CYNNIG:
	Newid defnydd o siop bysgod i oriel gelf fechan yn gwerthu gwaith artistiaid lleol a chynnig byrbrydau o gynnyrch lleol a diodydd oer/twym megis te â hufen.  

	
	LLEOLIAD:
	Penniless Cove Hill, Dinbych-y-pysgod, SA70 7BZ


Cynghorodd y swyddogion fod caniatâd cynllunio yn cael ei chwennych i newid defnydd o Rif 2, Penniless Cove, Dinbych-y-pysgod o siop gwerthu pysgod i oriel gelf ynghyd â llecyn bychan i werthu byrbrydau a diodydd oer a twym. Am fod yr adeilad bwaog bychan wedi'i restru ni fyddai'n cael ei newid yn allanol.  
Defnyddid yr eiddo ar hyn o bryd ar gyfer gwerthu ac felly gellid ei agor ar gyfer defnydd cyhoeddus heb ganiatâd cynllunio pellach ac, o'r herwydd, ni fyddai unrhyw newid sylweddol o ran amgylchiadau i'r hyn sy'n bodoli eisoes ac ni fyddai yna berygl annerbyniol i ddiogelwch cerddwyr.
Ystyriai'r swyddogion fod y cynnig yn dderbyniol o ran y polisïau perthnasol sydd wedi'u gosod allan yn Polisi Cynllunio Cymru (2014), Nodiadau Cyngor Technegol a'r Cynllun Datblygu Lleol; a'r holl ystyriaethau perthnasol eraill.  Roedd y cais, o'r herwydd, yn cael ei argymell i'w gymeradwyo yn amodol ar osod amodau'n cyfyngu nifer y byrddau, cadeiriau, ffitiadau ayb oddi fewn i'r briffordd, a chytundeb rhag blaen ynghylch gosod hysbysebion ar y safle.  
Cynghorwyd yr Aelodau fod y cais yn cael ei gyflwyno gerbron y Pwyllgor Rheoli Datblygu i'w ystyried am fod yr argymhelliad i gymeradwyo yn groes i'r safbwynt a fynegwyd gan aelodau Cyngor Tref Dinbych-y-pysgod.  Roedd Cyngor y Dref yn argymell gwrthod ar sail diogelwch cerddwyr am fod y ffordd fynediad i gerbydau i'r harbwr mor gul ac y byddai hyn yn achosi gwrthdaro wrth i bobl fynd i mewn ac allan o'r adeilad.  
Cynghorwyd yr Aelodau hefyd fod dau sylw arall wedi dod i law yn nodi bod gormod o gaffis yn Ninbych-y-pysgod yn barod ac nad oedd chwaith yn ddefnydd priodol o Adeilad Rhestredig.  
Anerchwyd y Pwyllgor gan Mr Crispin Cutting (yr Ymgeisydd) wedyn.  Cynghorodd yr Aelodau fod hwn yn eiddo Rhestredig Gradd II o'r 19 ganrif.  Dim ond y bwa oedd o ddefnydd masnachol am fod y rhan fwyaf ohono'n adfail.  Cynghorodd nad oedd angen newidiadau parhaol i'r eiddo am y byddai'r rhan fwyaf o'r coginio yn digwydd rhywle arall ac y byddai dŵr yn cael ei gario yno.  Y bwriad ynghyd ag agor caffi oedd hyrwyddo crefftau a chelf lleol.  Credai na fyddai'r cynnig yn effeithio'n andwyol ar y llecyn lleol ond y byddai'n cyfoethogi ardal yr harbwr tra byddid yn diogelu adeilad rhestredig ac yn darparu cyflogaeth yn yr ardal.  
Holodd yr Aelodau p'un ai o dan y Cynllun Datblygu Lleol y dylid rhoi caniatâd yn unig yn y llecyn hwn i ddefnydd yn ymwneud â'r môr ond cynghorodd y Pennaeth Rheoli Datblygu fod y Cynllun Datblygu yn caniatáu defnydd yn ymwneud â'r harbwr ac nid yn ymwneud â'r môr yn unig a bod y cynnig o ddefnydd o'r herwydd yn briodol.  
Rhoddodd yr Aelodau ystyriaeth i'r gŵyn ynghylch gormod o gaffis yn Ninbych-y-pysgod gan ddweud nad oedd yn fater cynllunio ond yn fater masnachol.  
Teimlai un Aelod na ddylid caniatáu seddi y tu fas am y gallai'r llecyn droi'n hynod o ordyrrog.  Teimlid hefyd y dylid cyfyngu ar arwyddion.  Cynghorodd y Pennaeth Rheoli Datblygu fod yna gyfyngiadau eisoes mewn lle o ran arwyddion, a rhoddwyd cyngor i'r Aelodau hefyd tra byddai yna nifer bychan o fyrddau y tu fas ni ddylai'r rhain fod ymhellach na 300mm y tu fas i'r drws.  

PENDERFYNIAD: Cymeradwyo'r cais yn amodol ar osod amodau'n ymwneud ag amser gweithredu, cydymffurfio â'r cynlluniau wedi'u cymeradwyo, rheoli arwyddion a pheidio â gadael ffitiadau na dim arall ar y ffordd fawr.  
	(c)
	CYFEIRNOD:
	NP/14/0152

	
	YMGEISYDD:
	Mr a Mrs G Davies

	
	CYNNIG:
	Eithrio safle ar gyfer tŷ fforddiadwy (Amlinellol) – 

	
	LLEOLIAD:
	Penberry, Aberbach, Hwlffordd, Sir Benfro, SA62 3UH


Adroddodd y swyddogion fod y safle hwn wedi'i leoli y tu fas i ffin Aberbach yn ôl y Cynllun Datblygu Lleol ac wedi'i osod rhwng maes parcio sy'n eiddo i'r Parc Cenedlaethol a dau dŷ annedd oddi ar Feidr Blockett.  
Cyflwynwyd y cais wedi i gynllun blaenorol bron yr un ffunud gael ei wrthod yn cynnig gwneud eithriad o'r safle er mwyn codi tŷ fforddiadwy (amlinellol) oddi fewn i ardd Penberry, Aberbach (NP/13/0038).  Gwrthodwyd y cais gan yr Awdurdod o dan bwerau wedi'u dirprwyo ar 21 Mawrth 2013.  Roedd ystyriaethau'r cais yn dal yr un fath er bod yr ymgeisydd wedi nodi fod y cais diwygiedig yn cynnwys y posibilrwydd o annedd un llawr gyda ffenestri gwydrog ar y trychiad gorllewinol, plannu ychwanegol a/neu ffens bren ar hyd y ffin orllewinol a gwaredu'r garafán sefydlog.  
Cynghorodd y swyddogion yn 2008 fod priodoldeb y safle ar gyfer amcanion preswyl wedi'i ystyried fel rhan o'r broses o baratoi'r Cynllun Datblygu Lleol er iddo gael ei ollwng ar y sail y byddai datblygiad yn ymwthiol o ystyried llethrau coediog a serth y dyffryn a roddai synnwyr cryf o naws i'r pentref, ac y byddai'n andwyol i nodweddion arbennig y Parc Cenedlaethol.  Ar ben hynny ystyrid nad oedd yna ffordd fynediad briodol i'r safle.  Deliodd yr Awdurdod hefyd ag ymholiad cyn-gyflwyno ar gyfer y safle yn 2011 yn cynghori na fyddai'r egwyddor o ddatblygu'r safle ar gyfer dwy uned o dai fforddiadwy yn dderbyniol.  
Roedd y cais hwn wedi'i gyflwyno gerbron y Pwyllgor Rheoli Datblygu ar sail cais a wnaed gan aelod o'r Awdurdod.  
Anerchwyd y Pwyllgor gan Mr Andrew Vaughan-Harries.  Cynghorodd yr Aelodau nad oedd hwn yn safle cysefin - roedd yn safle tir llwyd lle'r oedd yna garafán a bad.  Pe bai'r ymgeiswyr yn dymuno medren nhw osod carafán mwy o faint yno heb ofyn am ganiatâd cynllunio ond nid dyna oedden nhw'n dewis ei wneud.  
Cynghorodd fod ei gleientiaid yn teimlo fod yna angen tai fforddiadwy o fewn y gymuned.  Teimlai mai mater o farn oedd hi p'un a oedd hwn yn fewnlenwi neu gwpla ac y gellid dadlau ynghylch y ddau safbwynt.  
Atgoffodd yr Aelodau mai dim ond cais amlinellol oedd hwn ac y gellid newid yr eiddo i fod yn un llawr er mwyn osgoi'r broblem o dremio. 
Ailadroddodd y ffaith nad oedd gan y Pennaeth Priffyrdd unrhyw bryderon ynghylch mynediad i'r safle ac ni ddylai hynny fod yn fater o bryder.  
Roedd o'r farn y byddai ymweliad safle o fudd i benderfynu. 
Holodd yr Aelodau a oedd yna rywfaint o wastatu'r safle wedi'i wneud cyn gosod y garafán yno a holwyd p'un a oedd angen caniatâd cynllunio i wneud hynny.  Cynghorodd y Prif Swyddog (Rheoli Datblygu a Gorfodaeth) fod y gwaith eisoes wedi'i ddiogelu rhag gorfodaeth pan ddaeth i sylw'r Awdurdod.
Cafwyd trafodaeth am rinweddau'r cais wedyn ac roedd rhai Aelodau o'r farn y dylid gwrthod y cais am nad oedd y lleoliad yn addas a hefyd am y byddai yna golli mwynder a phreifatrwydd o ran eiddo cyfagos.  Roedd Aelodau eraill yn teimlo am fod yna garafan yno eisoes y byddai'n well gosod tŷ fforddiadwy yno yn ei lle, yn hytrach na bod y preswylwyr yn gosod carafán mwy o faint yno.  
Penderfynodd yr Aelodau, am fod yna gryn drafod ar y mater, y byddai o gymorth i drefnu ymweliad safle cyn penderfynu beth i'w wneud â'r cais.  
PENDERFYNIAD: Gohirio'r cais er mwyn cynnal ymweliad safle.

	(d)
	CYFEIRNOD:
	NP/14/0153

	
	YMGEISYDD:
	Ms S Jenkins

	
	CYNNIG:
	Dymchwel garej dwbl a chodi annedd deulawr gyda lle parcio

	
	LLEOLIAD:
	19 Lady Park, Dinbych-y-pysgod, Sir Benfro, SA70 8JJ


Adroddodd y swyddogion fod y safle datblygu wedi'i leoli y tu fewn i Lady Park, sef ardal breswylio ar gyrion Dinbych-y-pysgod.  Roedd y safle'n cynnwys garej dwbl a rhan o ardd ffrynt ffurfiol 19 Lady Park.  Roedd lle parcio ar gyfer yr eiddo ar hyn o bryd oddi fewn i'r garej dwbl am fod y garej sengl ynghlwm i'r annedd wedi'i haddasu'n llety ychwanegol. Gofynnid am ganiatâd i ddymchwel adeiledd y garej dwbl un llawr a chodi annedd newydd deulawr ynghyd â lle parcio.  Byddai'r annedd newydd yn darparu llety byw 'wyneb i waered' gyda dwy ystafell wely, stydi ac ystafelloedd gwlyb ar y llawr gwaelod ac yna cyfleusterau byw, bwyta a choginio ar y llawr cyntaf.  

Ystyrid bod maint, graddfa, ffurf a dyluniad manwl y cynllun arfaethedig yn dderbyniol yn y cyswllt hwn gan greu annedd newydd gyda'r cyfleusterau byw am yn ôl er mwyn gosod y prif gyfleusterau byw ar y llawr cyntaf.  Byddai'r annedd newydd yn cael ei chodi ar hen lain 20 oddi fewn i lecyn preswyl ystad Lady Park, a byddai'n cynnal yr olwg stryd a hefyd yn darparu lle parcio digonol ar gyfer yr annedd newydd a'r anheddau presennol.  Byddai'r dyluniad yn sicrhau cynnal a diogelu mwynder a phreifatrwydd cymdogion ynghyd â nodweddion arbennig y Parc Cenedlaethol pan edrychid o'r tirlun agos ac ehangach.  O'r herwydd roedd yn bosib cefnogi'r datblygiad arfaethedig yn amodol ar gadw amodau priodol. 

Cynghorwyd yr Aelodau gan y swyddogion fod yna Ymgymeriad Unochrog yn ymwneud â Thai Fforddiadwy wedi dod i law y bore hwnnw ond nad oedd eto wedi'i wirio.  

Cynghorodd y swyddogion hefyd fod Swyddog Coed Awdurdod y Parc Cenedlaethol yn fodlon o ran y mesurau diogelu fyddai'n cael eu rhoi yn eu lle yn ystod y cyfnod adeiladu.  

Roedd y cais wedi'i gyflwyno gerbron y Pwyllgor Rheoli Datblygu am fod safbwynt Cyngor Tref Dinbych-y-pysgod yn groes i argymhelliad y swyddogion.  Tra oedden nhw'n croesawu'r cynnydd ym maint y llain a'r ffaith y byddai yna fwy o le i barcio roedden nhw'n teimlo y gellid gosod y tu blaen ychydig yn fwy nôl, ac fe fydden nhw'n croesawu cynnwys wal ffrynt gonfensiynol a fyddai'n gydnaws â ffryntiau gweddill y stryd. 
Gofynnodd yr Aelodau am sicrwydd y byddai'r darn gwydrog mawr yn cael ei osod yn gilannog ac fe gadarnhawyd hyn gan y swyddogion.  
PENDERFYNIAD: Dirprwyo'r cais i'r Pennaeth Rheoli Datblygu i roi caniatâd yn ddibynnol ar gywirdeb yr Ymgymeriad Unochrog, a ddaeth i law'r bore hwnnw, ym marn y swyddogion, ac yn amodol ar gadw amodau'n ymwneud ag amseru'r gwaith, yn unol â'r cynlluniau, samplau o ddeunyddiau i'w cytuno, gwaredu hawliau datblygu a ganiatawyd, gollwng dŵr brwnt a dŵr wyneb, darpariaeth parcio ar gyfer y ddwy annedd a chydymffurfio â'r cod ar gyfer gofynion tai cynaliadwy.  
	(e)
	CYFEIRNOD:
	NP/14/0155

	
	YMGEISYDD:
	Mr T Baker

	
	CYNNIG:
	Gwaith atgyweirio yn cynnwys codi estyniad deulawr yn lle'r cyntedd presennol a gosod ffenestr ychwanegol ar y trychiad gogleddol.

	
	LLEOLIAD:
	32 Ffordd Iwerydd, Aberllydan, Hwlffordd


Swyddogion yn cynghori bod caniatâd cynllunio yn cael ei chwennych ar gyfer atgyweirio a chodi estyniad i'r annedd a adwaenir fel 32 Ffordd Iwerydd sy'n ffurfio rhan o dri eiddo teras oddi fewn i'r heol hosan a adwaenir fel Ffordd Iwerydd yn Aberllydan.  Mae'r cynnig yn cynnwys codi estyniad deulawr yn lle'r cyntedd gwydrog sengl a gosod ffenestr uchaf ychwanegol ar drychiad gogleddol y prif adeilad.  Tra nad oedd estyniadau deulawr ar y tu blaen i eiddo yn cael eu cymeradwyo'n gyffredinol, yn yr achos hwn, ystyrid bod yr estyniad arfaethedig yn gwella golwg gynhenid yr annedd.  Ystyrid bod yr estyniad arfaethedig yn dderbyniol o ran maint a oedd yn caniatáu i'r estyniad gael ei weld fel elfen israddiol i'r brif annedd.  Ar ben hynny, ni fyddai'r estyniad arfaethedig yn cael effaith niweidiol ar gymeriad unffurf y stryd nac ar fwynder y preswylwyr cyfagos.  

Cyflwynwyd y cais gerbron y Pwyllgor Rheoli Datblygu am fod argymhelliad y swyddogion yn groes i eiddo Cyngor Cymuned Y Glannau.

Anerchwyd y Pwyllgor gan yr ymgeisydd, Mr Tom Baker.  Cynghorodd fod yr eiddo wedi bod yn nwylo teulu ei wraig ers rhai blynyddoedd ac roedden nhw nawr yn byw yno gyda'u teulu ifanc. Roedd y cyntedd mewn cyflwr gwael.  Roedd angen ffenestri newydd ar fyrder ac roedd y clymau wal wedi rhydu ac angen rhai newydd yn eu lle.  

Amcan y gwaith oedd darparu cyntedd a fyddai'n llawer mwy effeithlon o ran ynni ac y gellid ei ddefnyddio gydol y flwyddyn.  Fe fydden nhw hefyd yn creu ystafell ychwanegol lan llofft.  Byddai ail-rendro'r eiddo a gosod clymau newydd yn y waliau'n welliant sylweddol i olwg yr eiddo. Cafodd yr ymgeisydd ei gynghori gan y swyddogion fod yr estyniad gwreiddiol a fwriadwyd yn rhy fawr ac roedd wedi ail-gyflwyno cynllun llai.  Roedd wedi ymgynghori â'r cymdogion cyn cyflwyno'r cynllun a doedden nhw ddim yn gweld dim o'i le ar y dyluniad.  

Deallai Mr Baker fod y cyngor cymuned yn gwrthwynebu gan ddweud bod yr estyniad yn ymwthiol ac yn groes i gymeriad ond ar yr un pryd cynghorai fod tu blaen nifer o dai eraill yn yr ardal yn amrywio ac na fyddai hwn yn groes i gymeriad yr ardal.  

Cytunodd yr Aelodau gyda'r ymgeisydd na fyddai hwn yn groes i gymeriad tai eraill yn y cyffiniau.  

Gofynnodd un Aelod am waredu'r ffenestr driongl yn y talcen ac fe gynghorodd y swyddogion fod yr ymgeisydd eisoes wedi cytuno i'w gwaredu o'r dyluniad pe bai'n fater o bryder.  

PENDERFYNIAD: Cymeradwyo'r cais yn amodol ar gadw at amodau'n ymwneud â'r cyfnod safonol o bum mlynedd, a bod y gwaith yn cael ei wneud yn gwbl unol â'r cynlluniau a gyflwynwyd ynghyd ag amod yn ymwneud â gwaredu'r ffenestr driongl o'r talcen. 

	(f)
	CYFEIRNOD:
	NP/14/0176

	
	YMGEISYDD:
	Mr J Edwards

	
	CYNNIG:
	Codi annedd deulawr pedair ystafell wely a garej/storfa ar wahân ynghyd ag annedd deulawr tair ystafell wely (fforddiadwy cost isel) ynghyd â thirweddu cysylltiedig a draenio i'r ffordd fawr

	
	LLEOLIAD:
	Rosemont, Broadway, Hwlffordd, Sir Benfro, SA62 3HX


Cynghorwyd yr Aelodau fod Broadway tua chilomedr i'r dwyrain o Aberllydan ac yn agos at ffin y Parc Cenedlaethol.  Roedd yno nifer o dai ar wasgar a garej fasnachol.  
Cynghorodd y swyddogion fod caniatâd cynllunio llawn yn cael ei chwennych ar gyfer datblygu'r safle yn Broadway trwy godi dwy annedd, un ohonyn nhw'n annedd fforddiadwy ar gyfer perchnogaeth cartref cost isel.  
Ystyriwyd nad oedd y cais yn cydymffurfio â'r CDLl oedd wedi'i fabwysiadu am nad oedd y safle yn fewnlenwi nac yn cwpla.  Er gwaethaf hyn roedd y caniatâd cynllunio a oedd yn bod ar gyfer codi dwy annedd ar y safle yn ystyriaeth berthnasol o bwys a oedd yn cyfiawnhau rhoi caniatâd yn y cyswllt hwn.  Ystyriwyd bod y gosod allan a'r dyluniad manwl yn dderbyniol a phe na bai gwrthwynebiadau gan yr ymgynghorwyr statudol, ac yn amodol ar gwblhau Ymgymeriad Unochrog o ran y tŷ fforddiadwy, yr argymhelliad oedd cymeradwyo'r cais hwn gydag amodau. 
Cynghorwyd yr Aelodau, yn gyntaf, fod y lluniadau oedd ynghlwm â'r Agenda yn anghywir a bod yna luniadau eraill, a oedd yn gywir, wedi'u darparu ar gyfer y cyfarfod.  Rhoddwyd ychydig funudau iddyn nhw i edrych ar y lluniadau cyn trafod y cais.  
Cynghorwyd yr Aelodau hefyd fod ymateb wedi dod i law ers ysgrifennu'r adroddiad wrth y cyngor cymuned a bod Ymgymeriad Unochrog wedi'i lofnodi wedi dod i law'r bore hwnnw ond nad oedd y swyddogion wedi cael cyfle i fwrw golwg arno eto.  
Roedd yr Aelodau o'r farn bod y dyluniad yn dderbyniol ac na fyddai'n achosi'r fath niwed nes cyfiawnhau ei wrthod.  Dywedodd un Aelod y byddai'n well ganddo ffenestri pren wedi'u peintio yn hytrach na uPVC.  Dywedodd y Pennaeth Rheoli Datblygu, er yn cytuno mewn egwyddor, y byddai Awdurdod y Parc Cenedlaethol yn ei chael yn anodd amddiffyn gorfodi amod ar y mater hwn yn y lleoliad hwn o ystyried y deunyddiau a ddefnyddiwyd yn y tai eraill gerllaw. 
PENDERFYNIAD: Ar yr amod na cheid gwrthwynebiadau gan ymgynghorwyr statudol dylid cymeradwyo'r cais yn amodol ar dderbyn Ymgymeriad Unochrog boddhaol ac yn amodol ar gadw at amodau'n ymwneud ag amser cwblhau, cydymffurfio â'r cynlluniau, tirweddu, manylion y ffenestri i'w cytuno, materion priffordd ac unrhyw amodau eraill a argymhellir gan ymgynghorwyr statudol. 
	(g)
	CYFEIRNOD:
	NP/14/0184

	
	YMGEISYDD:
	Mr G Peters

	
	CYNNIG:
	'Pentrefyn Solar' yn cynnwys dau dŷ solar ar wahân a  phedwar tŷ un talcen o'r math solar

	
	LLEOLIAD:
	Tir gerllaw Tŷ Glanrhyd, Glanrhyd, Nanhyfer, Trefdraeth, Sir Benfro


Cynghorwyd yr Aelodau fod y safle yn safle tir llwyd ac yn arfer bod yn garej fasnachol oddi fewn i Lanrhyd.  Roedd y cynnig yn cynnwys chwe annedd.  Pedwar x 2 ystafell wely fforddiadwy a 2 uned x tair ystafell wely.  Roedd yr anheddau wedi'u seilio ar ddyluniad 'solar' unigryw ac arloesol yn creu gofod byw modern a fyddai oherwydd eu gogwydd, ffenestri a phaneli solar yn hynod o ynni effeithlon.  Cynghorwyd yr Aelodau i ymweld â'r safle a'r math o annedd cyn penderfynu'r cais mewn cyfarfod o'r Pwyllgor Rheoli Datblygu yn y dyfodol. 

PENDERFYNIAD: Yr Aelodau i ymweld â'r safle a hefyd i ymweld ag enghraifft o'r math o adeilad o dan sylw cyn ystyried y cais. 
	(h)
	CYFEIRNOD:
	NP/14/0185

	
	YMGEISYDD:
	Mr M Morgan, Cyngor Sir Penfro

	
	CYNNIG:
	Dymchwel ysgol gynradd gyfredol a chodi ysgol gymunedol cyfrwng Saesneg newydd

	
	LLEOLIAD:
	Ysgol Gymunedol Iau Dinbych-y-pysgod, Feidr Heywood, Dinbych-y-pysgod, Sir Benfro, SA70 8BZ


Cynghorwyd yr Aelodau fod y cais hwn yn chwennych caniatâd cynllunio llawn ar gyfer ysgol gymunedol newydd ar y cae chwarae presennol i'r dwyrain o'r ysgol iau.  Byddai'r ysgol fabannod bresennol, sydd ar dir ar ochr ddeheuol Feidr Heywood, yn cael ei dymchwel a'r tir yn cael ei wneud yn gae chwarae glaswelltog fel rhan o'r cynllun.  Roedd y cais hefyd yn cynnwys Llecyn Chwaraeon Aml Ddefnydd y tu ôl i'r ysgol iau bresennol.

Y cynnig oedd y byddai'r ysgol yn cynnwys 12 ystafell ddosbarth, dwy ganolfan adnoddau dysgu, llecynnau adnoddau, neuadd, cyfleusterau cegin a llecynnau peiriannau.  Roedd llecyn penodol ar gyfer cerbydau i ollwng a chodi plant yn ogystal â llefydd parcio ar gyfer staff ac ymwelwyr anabl hefyd o dan ystyriaeth.  

Byddai'r ysgol arfaethedig yn cynnwys datblygiad o bwys a byddai'n ymestyn dros ardal o 2970m2 ac wedi'i dylunio i safonau rhagoriaeth BREEAM yn unol â gofynion rhaglen Ysgolion yr 21ain Ganrif.

Byddai'r ysgol iau bresennol yn cael ei dynodi'n ysgol gynradd cyfrwng Cymraeg pan gwblheir yr ysgol newydd. 

Yn wyneb hyn cynghorwyd yr Aelodau i ymweld â'r safle cyn i'r cais gael ei gyflwyno gerbron y Pwyllgor Rheoli Datblygu i'w ystyried.
PENDERFYNIAD: Aelodau i ymweld â'r safle cyn rhoi ystyriaeth lawn i'r cais. 
9.
Apeliadau

Adroddodd y Pennaeth Rheoli Datblygu ynghylch saith o apeliadau (yn erbyn penderfyniadau cynllunio'r Awdurdod) oedd ar hyn o bryd yn nwylo Llywodraeth Cymru gan fanylu ar y diweddaraf o ran y broses apêl ymhob achos. 
Roedd copiau o bedwar Penderfyniad Apêl wedi'u hatodi wrth yr Adroddiad, ac roedd tri ohonyn nhw wedi'u gwrthod gan yr Arolygiaeth.  Roedd y rhain yn cynnwys NP/13/0216 (Ffarm Trelessy, Llanrhath, Arberth, Sir Benfro), NP/13/0406 (Sunnydene, Ffordd y Dyffryn, Saundersfoot) (cafodd cais am gostau yn yr achos hwn ei wrthod hefyd) ac EC11/0117 (2 Maes y Bont, Mynachlog-ddu, Clunderwen).  Caniatawyd un apêl gan yr Arolygiaeth NP/13/0267 (The Elms, Porthgain). 


NODWYD.
10.
Ceisiadau/rhybuddion wedi'u dirprwyo
Deliwyd â 58 o geisiadau/rhybuddion ers y cyfarfod diwethaf o dan y cynllun dirprwyo pwerau oedd wedi’i fabwysiadu gan y Pwyllgor, ac fe gyflwynwyd y manylion i’r Aelodau er gwybodaeth. O’r 53 adroddwyd bod pump wedi'u gwrthod, un wedi'i ganslo a thri wedi’u tynnu nôl. Cafodd un ei gynnwys mewn camgymeriad (NP/14/0163) am nad oedd wedi'i benderfynu.
NODWYD.

